
XXVII ЛЕМКІВСКА ТВОРЧА ОСІН
Ґорлиці-Біловежа

Данієля капральова

Серна в нераю

1.
ангелы шепочуть конопелкам ярны сны
пукы строму заснули вечернїм сонцём
в такый час люблю самоту
бо-м не сама
     де люде не ходять, 2002

2.
Сятый Вечур
снїг
як бiлы ангелята полїтує
тихо благословить дримаючi стромы
Божы духы людей вартують

по вiрї вашій, няй буде вам
     дома, 2002

3.
зозуля кукать:
жыйте, жыйте
вчера черешня зацвила
днесь ся Пасxа зъїла

жыйме, жыйме
як мурянкы пiд дубом
…а дзвоны дзвонять…

Бог дав, чоловiк взяв
     на дyбi, 2003

6.
чуєш?
чуєш лїтню пахоту пороху по доджу
так якось пахнув чоловiк по потопi
ангелы спасы над землёв лїтали

да любите друг друга
спiвали
     Губкова, 2004

7.
звiзды землї
плювають
на небо
холодне
попiл свiта
розносить
божый вiтор

дым дїявола
давить доброту
людей
ланарить далеке

вымерать близке
дома
в нас
     хмарно, 2007

8.
молитва є крылом душы
стiй при хрестї
кедь потiм слызами
умыєш свою тварь
сердце розцвине
     полонина, 2007

9.
Бог любить і не опущать
чоловік любить і опущать
в нежычливім свiтї
однокрылы люде зiстають
     Ряба скала, 2007

12.
ходжу на двох
роздумую на чотырёх
як пяне звiрятко
вiртуално віджу на трёх
чекам мудрость кінця

а сердце шкындалку хоче
на єднiй
     парк, 2007

15.
людьска правда
то спектрум
з котрого не взыйде свiтло

в шаленствi того свiта
мi приходить
жыти
     книжнiця, 2008

17.
мала двi
має шiсть
зморщкы трапы на очах
звiрячо глядать самоту
вже знає
вже розумiє
ох, Боже!
отець вмерать
     авґуст, 2008

18.
днесь мам
лінійкы на чалї
думы без гуслёвого ключа
скачуть до огня
завитого пaпирём
злість на вертепы не кортить
глядам дїтвачі очі
покору монаха старого
теплість сердця твого
     Гуменне, 2008

22 .
перед царьскыма дверями
воду казав а вино пив
в крылосах воду пили
мовчали

до церкви не ходила
веце Богу ся молила
     Гуменне, 2009

27.
глубинов ночi сон не приходить
замерзать поломiнь сяченой свiчкы шепотаня просить свiтло свiта
Боже не дай стратити душу
дай стратити ся в душi
     субота, 2010

32.
тїлом штось трепоче
гoлова штоська приповідать
сердце штось шепче
лем я мовкну
     Снина, 2013

41.
шепотавы стишкы
тихонько сидять на лавочцї
ногы мочать в ярочку…

жебы чекали на мене?
     рано, 2017

42.
восїннїй додж
сплыне зо слызов серны
в нераю
як моя слыза в бiлій вани
     Гуменне, 2017

43.
тісяч раз повiджене
тісяч раз забыте
лем трапеза слухать
одкрывать вратарницї рая
     Стрiтеніє, 2018

44.
блажене тихо
вiчный покiй тїла
душа в бiлiм
одходить в постї

стащiньска чоловiкородице
новоприята Зузано
чуєш мовчаня мого свiта?

чаю Воскресенія мертвых
     27 . 2 . 2018

44.
муха сїла на iкону Христа
почарбала по очах, поцїловала рот
тай одлетїла

менї солодко, я без тїла
Великодня недїля
будь, кошулё, бiла

     Iже херувiмы, 2018

роман Пищальник

Молитва русина
Снігом віхола убілюе ми плечі
И трембітов над Карпатами гуде, 
По земли русинськuв Сятый вечuр, 
Хвала Богу, вже двотысячный иде.
У капличці запалю я свічку,
Тай помолюся на колінах Творцю 
За народ русинськый и за горы вічні, 
И за спокій наших праотцюв.

Муза – дар божый
Удлитїла Муза, удлитїла –
Майже ся розсердила на ня:
Крылами чудныма злопотїла
Тай лишила свого «легіня»…
Стих ни мож без ниї написати,-
И пювслова в голову ни йде.
Менї тяжко то переживати,
Глядаву і кличу: «Де ты, де?»
Десь ся дїла, добра моя птицьо?
Хоть писмо малоє напиши…
Та, видав. помутнїла «водиця»
У мойюв закалянюв души.
Знаву я: усякій дар – уд Бога.
Видить Ввюн… Заслужиш – подає.
Бо без нього ани до порога,
Так оно на сьому світі є!
Творчости путї – його просторы,
Моя Муза дниська там жиє.
Я до ниї хоть и через горы
Прийду й зась ми будеме вбає.

Торомбы* 
Коли ищи я быв не дуже грубый,
И даколи ня били реміньом,
Обым быв чесним. Я – закочу губы…
И за тото им урuс лингарьом.
Я нич не слухав, што отець говорить,
Всьо свое зроблю, йому нарубы.
й теперь, кьой урuс им – бiда ня морить,
А виноваті – мої торомбы!
Но лиш ото усякі в світі знавуть,
Ош лшше пuзно, чим кoй нигда ныіт.
Наб’ю собі торомбы – най страдавуть,
Най знавуть, што м не пuллый чоловік!

 * Торомбы = грубы, надуты воргы

Мої рядкы – вто я…
Даколи, кой ляжу, я ни годен вснути: 
Вирчу ся и кручу, а спаня ни є… 
Уд цирузї рукы зачнуть ся тягнути, 
И товды на кухни стих ся создає.
легкі вто годины, ги кой штиль на морю… 
У души ми чуство – щастя му имня. 
Што на серци маву – най рядкы говорять,
Бо язык мuй – грішник, а рядкы – вто я.

Подкарпатська осінь
Ид Карпатам осінь вже йде золота 
йuв ся в’доперавуть горы-ворота. 
Тарканистый пoтuк – златогривый кuнь, 
Кочіш го подганять – вігерець-легінь. 
Діти йдуть до школы – їм звонок брынить, 
Пуд ногами листя море шелестить. 
Май студена стала ранішня роса, 
Тоншов ся вчинила у вербы коса . 
Удлітавуть бузькы – вернуться веснов,
чорно-білу пісню лишать за собов. 
Спати ляже ехо в рубани старуй,
Скрутиться пуд корчом – ты го не вартуй.
ловгош тягнуть грезна, пахнуть, аж п’янить, 
И сливлянка свіжа в блюдо цибинить. 
Подкарпатсью керты – яблыка, грушкы, 
Повні нима відра, гатішошаркы. 
Добра осінь-мати – челядь робuтна, 
Свойими руками чинить си хосна. 
Было так од віку на мойuв земли. 
Хочеш спати файно – з осени стели!

Павел коробчак

Папілярны леніі

Скрипіла під черевіком груба верства снігу, та іскрила ся пара оддыху. 
Ніч на баницкым небі шырхотіла безголосну пісню на гушлях памяти.

Звалисте тіло Сварного доймуючо пахніло стужалом темністю Мис-
арника. чорніст Жабинців лагідні вісіла посеред дерев вкрытых шапком 
білости по обох странах долины. Безголосніст тулила ся тремтливо в на-
бырмілы солодкістю черешенного груди двох горбів. Перун блискал 
з  напроти ліниво гейбы кіт. Помедже нима прадідовый ліс Солудівця 
вштурял штырбелі в низку повалу неба, котре – ґранатово-чорне – захо-
дило роздерте за Кычеру. його глубока мудріст в задумі забывала о ван-
дрівцю. Аж забыла на Амін.

Світ завмерал спокійні, несміло. Престудженый час станул онімілый. 
Змінил ся в простір на очымінь розтягненый по крайнебо. Плынул по-
лным округом констеляций Снітниці, чертіжного, Ізб, Мухначкы і чыр-
ной. Обходил честно Косму і Даміяна, захопленых віруючом капльом 
вічности.

Скочаніла од морозу смужка потічка – іменника вкрытого в раменах 
Гірoк місця – вливала ся стрыманым жестом в о десят усміхів старшого 
Сиглого. (Оный Світ так был маленькій, а містил так вельо звань. Стис-
нены, як следзі в бочці, плянтали ся они, чырали і повторювали раз в раз).

Сніг сыпал осторожні, боячы ся дітхнути зболілой землі. Та прецін – 
гейбы порох выполняючый одтиск пальця – встиг уж ґылтнути што 
меншы парийчата і стежкы вырізблены мурянчым старунком чловечой 
дрібниці. Задуло і вылагіднило цілу долину. І лем сліды вандрівок Сум-
ного значыли заникаючом азбуком незрозумілы поемы.

Сумный ходил уж тадиваль цілы столітя, та не выхынул іщы дале, як 
на піл Отченаше в гмлавый простір од скорчавілой хыжы. Не понаглял 
ся. Місце молчало довкола него: «Ідий гын» гурчало. «Ідий гын.» «Но ка-
диваль? Под-ле ґу мі!» шелестіло. «Под-ле ґу мі.» «Ой та гей!» думало ся. 
«Ой та гей!» – аж одголос ліниво ішол його слідом.

часом Білый зазерал цікаво на Сумного зза Солудівця. Бо тіж і было 
ся чому чудувати: Сумный хыбаль николи не лишыл той долины, а пре-
цін такой го не было. Приблеченый лебо як, переникал простір гейбы 
в  єдній лем позі. Миґотливі мріял і привиджувал ся… не знатя кому. 

А кєд уж такой праві спостерегли го деякы очы – як-раз товды знеявлял 
ся: уж ци іщы. І лем порох снігу презерал в зимну даль. Од коли бо Сум-
ный гев бывал – сніг не одступувал го ани о крок…

О піл пізріня далій церков одхылила ґу небу бані, а сплетены в косы 
кресты сплывали в синіст білости і врастали в скальну основу памяти. 
Заслухана в пісню ночы, з попід примкненых повік снит, як в маленькій 
крапці світла, при бучыновым столі молитвом і вечерьом святит ся Та-
ємниця.

На блеск Народин усміхнул ся світ далеко. А там море Материных 
очи. А там вышні Материных уст. І Няньова спорохніла рука.

Ґірляндом заясніла перша звізда; пламеньом гукнули оглушаючы 
Хоры; ішол горами дзвонів протяглый голос. – Дармо глядал Ангел 
пастырів на полонинанх.

Бо прецін зима.
А Бескід тырвал: слід по пальци Бога.

     груден 2017/січен 2018

Вір
(хромый / кулявый верш)

Ах! світ шмарити
ся в світ
на коліна
з руками в Небі
в місци

Тырвати

Блищати сміхом
Срібляным та полным
фальом оддыху
груд розколысати
і кричати

Кричати!
най нич ся
не змінят:

ґу гмлам шаленый
врялк
золотый ден

І быти! Забыти…
што плач серце дусит
горячкы твар
та пальців в землю скорч

На конец
станути
   1 .03 .2016

  * * *

Зас в Креници
зас дома не дома

В поли ґальоп
снит жаль
по кониках

Блискат снігом
світ тихій
зыґар звільна
час місит

Полном грудьом
пригорщам на потім
гір з погарика

як мериндю
   Крениця 5 .02 .2019

Ikona

Zielonym świtem
przepływający
zielonym wierszem

Archaniołowie
różanomyślni
pierzaści wieszcze

Zachlupotani
w porannym deszczu
skrzydła w kałuży

Idą ulicą
z łatanym sercem
śmierć ich nie nuży

Więc umierają
lekcy uśmiechem
ostatnim tchnieniem

W białych całunach
zmartwień powstali
smagli zmęczeniem

Przy czarnej kawie
czytają książki
z ziarenek nocy

Archaniołowie
tacy zwyczajni
zielonoocy
   Wrocław 9 .04 .2019

олена Дуць

Уж

час стримати
сонечного зыґаря
Гын іх троє
з розсвітленым обликом
мы четверо
– хто понаглят
хто сповільнят уж в гоні
Гнеска
ціліст розбита
неодолга приверне ся в єдно
лем зміниме стороны
в просторі
а вселенну всеєдніст проникат

Брате
першый з края
главу хылит червена калина
кус за скоро
Ты Михала
святкуєш
з Святыма

Петро мурянка

Кєрмеш
(выімок з повісти Тифус)

(…) Того, 1922 рока кєрмеш не выпал на пятничку. Строіти ся на него 
мож было як суцо!… Кєбы не тота повоєнна, все іщы – може не нищета, 
але преці не гойніст.

На гойніст могли си позволити іґомость. Хоц были чысто новы, не 

заґаздуваны іщы, а може і зато – селяне поназносили ім вшелеякости. 
Собі од ґамбы одяли, а ім поназносили.

В хыжы лозиняків, лозинячкы – як од Митровой смерти люде гва-
рили – тіж рыхтували ся до кєрмешу. Не было ту ани богато, ани бідно. 
Было. Жолудок не корчавіл, не боліло в ямці.

Сандра загущала жытнє в шувным вагані, ту треба было молодых, 
міцных рук, Параска вымішувала пшеничне в корытцятку. Нич ся єдно 
двигне, другє ся такой впече.

Ярослав нащыпал дровен, долгых, мало не на метер – він при дровні, 
бодай ся го дітхнул, зачынал жыти. Не ходит о майстерку, при якій гейбы 
пред вырізбленым юж іконостасом стоял, але найобычайнійше – деревя-
не дровно юж го тішыло. Не любил, правда, кєд ся палило, спалювало, 
але оно, тото дровно – на хліб, насущный, святый хліб. Хліб. Так і буде 
двигал ся він, ріс, румяніл, сыченый ґорячом жывого дровна – бо дров-
но не вмерат николи, горячом огня, як серця горячом. Адде і складат го 
Ярослав в хлібовым пецу, во штырьокутник, рівніцко гейбы комоду на 
чопы клал. То на хліб. То на кєрмеш.

– Підпалити юж, мамо?
– Та мож… ци як там, Сандро?
– Мож, мож палити!
Заграли язычками дровна, розсвітлили ся челюсти. Почул Ярослав 

кєрмеш, хоц поболювало го в ямці, ци был хліб, ци го не было… Але то 
преці – кєрмеш, най фрас возме вшыткы болі… Ой, але красота тот пец 
выставленый. Смот ся – як рівніцько до пілокругла. Не дармо го Матвій 
Шпіридонів мурувал…

До хыжы ввошол Владимір. Сіл сой під образами, опер плечы о стіну, 
глубоко одітхнул.

– Якій же то буде тот кєрмеш?
– Та якій же буде, ладимір, якій буде? Та добрый буде. Хлібусь буде, 

до хлібуся буде… Ай язык сполокати – ай потягла Параска языком по 
воргах – буде чым. Ачий не на дармо єс ся там высідил… Поцяпкала ти 
суцо сливовичка?…

– Ой, поцяпкала, мамо, поцяпкала!
– Знам, же ты ся ій барз не тішыш, але не лем для тя кєрмеш… Придут 

братя, уйкове твоі, сестра приде, сват, ай шваґєр ваш з Гаврилком, роз-
веде ся му дакус…

– Та Гаврилко ачий не до сливовиці!

– Так оберташ, Владимір, як бы-с матір дочыста за бортулю мал…
– Ой, сердите ся, мамо, не знатя чом, не знатя зач…
– Як же ся не сердити. Та добрі знаш, кому бы ся мало розвести, кому 

так смутно за женом, за Марисьом мойом, за сестричком твойом… Ой 
ладимір, ладимір!

– Та то юж три рокы!
– Три юж, повідаш?
– Три, мамо, три!… І мі не о гости іде, не о гостину.
– Но та о што ти іде?
– О церков! Як то тіж в церкви буде…
– Но та так, як в церкви.
– Ой, жебы ся святило ваше слово, мамо!
– Та што тя так гнубит, ладимір? Выреч, выповідж, выдус зо ся – 

што?!
– «Що» мя гнубит!… Іґомость новый…
– йой, та такій красетный голос має – втяла Параска Владимірьову бе-

сіду, ани не звернувшы увагы на оне притиснене Владимірьом «що», – та 
кілько красшый, як мали – най з Богом спочывают – іґомость Качмар-
чык!…

– Голос красетный, але слово дурне!
– Мал бы-с ґамбі ряд, ладимір! Та де ся ти ґу іґомостьовому слову 

шырити! Та-т вченый! Іґомость. Як і іґомость Качмарчык.
– Гей, барз подібный іґомость Ковальчык… Першу і остатні буквы 

назвиска аж і такы самы має… А середина… порожня!
– ладимір!…
– Мамо, не сердте ся – ввошла до бесіды небесідлива Сандра. – Я тіж… 

Так, як і ладимір мышлю, чую…
– Не гнівайте ся, мамо – озвал ся од пеца тихій все Ярослав. – Я тіж…
– Пильнуй пеца!… Якы ся мі згідливы зробили! Матір вшыткы єдна-

ко за нич мают! – запонурила ся до цна Параска. – Ой, Митре, Митре… 
лем єс ся умкнул з обыстя, лем бракло в хыжы твого отчого слова, а… 
Боже, Боже, як то тяжко дома без ґазды! Як же то си надале рады дати… 
Што, як си рады дати?… Не буду я ся з вами крамарила! Ніт вітця, але 
матір остала! За роботу ся брати, але юж! Не час на сіджыня!

– Пробачте, мамо – вырюк тихо Владимір і вышол покірні з хыжы.
– Но добрі юж, добрі, мамичко… – прискочыла Сандра ґу Парасці, 

обяла ю за плече, притулила ся міцно. – Не гнівайте ся на ладиміря, на 

нас ся не гнівайте… Нещестя за нещестьом ся влече. Світ такій чудный, 
такій тяжкій, мамичко, такій непоятый…

Тото нагле, несподіване, смутно-тепле Сандрине вызнаня, тото, те-
плійше іщы притуліня ся дівкы, єдиной яка при ній зо штырьох дівок 
остала, не могло на ню не подіяти. (…)


